
ВОВЕД

I. ОЦЕНКА НА СОСТОЈБИТЕ  ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Собранието на Република Македонија донесе Закон за вработување и работа на странци (“Службен весник на Република Македонија” бр. 70/07, 05/09, 35/10, 148/11 и 84/12), со кој се обезбеди поголема компатибилност и усогласеност на нашето законодавство со законодавството на Европската унија и земјите членки на Европската унија.

Со Законот се уредуваат условите и начинот под кои странците може да се вработуваат и да работат во Република Македонија. Со Законот се утврдуваат основите на политиката за вработување и работа на странци. Законот ги уредува условите за издавање на работни дозволи, видовите на работни дозволи, како и постапката на издавање на работните дозволи. Со Законот се уредуваат условите за прекугранично давање на услуги од странски компании, преку упатување на работници во филијали и здруженија на странски компании во Република Македонија, како и сезонската работа на странци, работа од страна на странски претставници во компании и самовработување на странци во Република Македонија. Законот уредува и други прашања во врска со работата на странците, надзорот, евиденцијата, заштита на правата од работен однос и др.

Законот за вработување и работа на странци е донесен во 2007 година и во овој краток временски период на негова практична примена, беа согледани одредени позитивности и слабости во процесот на неговата имплементација. 

Со цел да се надминат констатираните слабости, а пред се заради заштита на интересите на странците, како и заради попрактична примена на Законот, неминовно се наметна потреба од негово дополнување.

      Со дополнувањето на Законот пред се ќе се овозможи намалување на документацијата која странката треба да ја достави во Агенцијата за вработување на Република Македонија, како и одредени олеснувања во обврските на работодавачите при процесот на одјавување на работниците. Со дополнувањe на Закон за вработување и работа на странци, ќе се овозможи,  Агенцијата за вработување на Република Македонија, по донесување на посебен акт да може да ги наплати трошоците во процесот на прибирање на документи од други институции неопходни за постапката за издавање на работна дозвола. Воедно, со дополнувањето се дава можност Агенцијата за вработување на Република Македонија, по службена должност да направи прекин на работниот однос по истекот на работната дозвола.
II. ЦЕЛИ, НАЧЕЛА И ОСНОВНИ РЕШЕНИЈА 

Целта која треба да се постигне со дополнувањето, пред се е олеснување на постапката за добивање на дозвола за вработување или работа на странец, при што се намалува бројот на документите кои странецот треба да ги приложи пред Агенцијата за вработување, од причини што во иднина Агенцијата за вработување тие документи ќе ги побарува од надлежните институции по службена должност
Законот чие донесување се предлага, се заснова на истите начела на кои е заснован и досегашниот Закон.


Предложените дополнувања на Законот за вработување и работа на странци ги содржат следниве решенија:

-овозможување намалување на бројот на документите кои странката треба да ги достави во Агенцијата за вработување на Република Македонија, 
-овозможување,  Агенцијата за вработување на Република Македонија по донесување на посебен акт да може да ги наплати трошоците во процесот на прибирање на документи од други институции неопходни за постапката за издавање на работна дозвола. 
-давање можност, Агенцијата за вработување на Република Македонија по службена должност да направи прекин на работниот однос по истекот на работната дозвола.
III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИ ЈАВНИ ФИНАНСИСКИ СРЕДСТВА

Спроведувањето на овој закон нема да предизвика фискални импликации врз Буџетот на Република Македонија.

Со предложените измени се дава можност за испорачување на дополнителни услуги по барање на странката по основа на испорачаните дополнителни услуги. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ  ПОВЛЕКУВА МАТЕРИЈАЛНИ ОБВРСКИ  ЗА ОДДЕЛНИ СУБЈЕКТИ
За спроведувањето на предложените дополнувања не е потребно обезбедување на финансиски средства, ниту материјални обврски за одделни субјекти.
V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ
Со оглед на тоа што не се работи за обемен и сложен закон, согласно со член 170 од Деловникот на Собранието на Република Македонија, се предлага овој закон да се донесе по скратена постапка.

П Р Е Д Л О Г

на Закон за дополнување на

Законот за вработување и работа на странци

 Член 1
Во Законот за вработување и работа на странци (" Службен весник на Република Македонија ", бр. 70/07, 05/09, 35/10, 148/11 и 84/12), во член 4  ставот (5) по зборот “ништовен“, “точката“ се менува со “запирка“ и  се додаваат зборовите “а претходната работна дозвола со која е заснован работниот однос преку соодветен образец, по истекот на важноста на работната дозвола автоматски ќе прекине и работниот однос по службена должност.“

Член 2

Во членот 7 став 2, по точката 5 се додава нова точка 6 која гласи:

“6. ако постои негативно мислење од страна на Министерството за внатрешни работи во однос на издавање на дозвола за работа.“ 

Член 3

По членот 36 се додава нов член 37 кој гласи:

“Надомест за посебни трошоци 

Член 37


(1) Надоместот за посебни трошоци, треба да се плати во однос на издавање на соодветниот тип на работните дозволи и за услугите од страна на Агенцијата за вработување.


(2) Надоместот за посебни трошоци, треба да се плати од страна на работодавачот за трошоците кои ги направила Агенцијата за вработување во постапката за издавање на работната дозвола, во врска со проверката на условите на пазарот на труд, собирање на потребните податоци во постапката од други институции  и во однос на чување на евиденцијата во согласност со овој закон. 

     (3) Надоместот за посебни трошоци за дополнителни услуги кои со писмено барање ќе ги побара странката, треба да се платат од страна на работодавачот за трошоците кои ги направила Агенцијата за вработување во постапката на давање на тие дополнителни услуги.
     (4) Надоместот за посебни трошоци за електронско потсетување на странката или работодавачот за истекот на валидноста на работната дозвола, која услуга со писмено барање ја побарала странката или работодавачот, треба да се плати од страна на странката односно работодавачот за трошоците кои ги направила Агенцијата за вработување во постапката на давање на услугата.

(5) Висината на износот на посебните трошоци е реалниот трошок за документите и дополнителните услуги кои ги дава Агенцијата за вработување.

(6)  Висината на трошоците од став 2, 3 и 4 на овој член, по предлог на Агенцијата за вработување, со посебен акт ги пропишува Владата на Република Македонија, во рок од 60 дена од денот на влегување во сила на овој закон.

(7) Посебните трошоци претставуваат извор на приход на Агенцијата за вработување.“

Член 4
Се овластува Законодавно-правната комисија на Собранието на Република Македонија, да утврди пречистен текст на Законот за вработување и работа на странци. 

Член 5

Овој закон влегува во сила осмиот ден од денот на објавувањето во „Службен весник на Република Македонија“.

О Б Р А З Л О Ж Е Н И Е

НА ПРЕДЛОГОТ НА ЗАКОНОТ ЗА ДОПОЛНУВАЊЕ НА ЗАКОНОТ ЗА  ВРАБОТУВАЊЕ И РАБОТА НА СТРАНЦИ 
I.ОЦЕНКА НА СОДРЖИНАТА НА ОДРЕДБИТЕ НА НА ПРЕДЛОГОТ НА ЗАКОНОТ ЗА ДОПОЛНУВАЊЕ НА ЗАКОНОТ ЗА  ВРАБОТУВАЊЕ И РАБОТА НА СТРАНЦИ 
Со воведување на дополнувањата на Законот, ќе се овозможи надминување на констатираните проблеми и потешкотии. Ќе се овозможи странците во постапката за добивање на дозвола за работа поголемиот дел од неопходната документација од другите институции да и ја доверат на Агенцијата за вработување  ја обезбеди по службена должност.

          II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ 


Со оглед на тоа што предложените решенија за дополнување на Законот  за вработување и работа на странци, се однесуваат на подобрување на спроведувањето на Законот, решенијата содржани во одредбите се меѓусебно поврзани и се однесуваат на иста правна работа. 
      III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со овие измени и дополнување на Законот, се внесени одредби со кои ќе се обезбеди поефикасно спроведување на Законот со намалувањето на бројот на документите кои работодавачот ги доставува до Агенцијата за вработување, давање можност на Агенцијата за вработување на Република Македонија за испорачување на дополнителни услуги по барање на странката.
Со членот 1 се врши дополнување на членот 4 и се овозможува автоматски прекин на работниот однос со денот на престанок на валидноста на работната дозвола по службена должност.

Со членот 2 се дополнува членот 7 став 2 и се додава нова точка 6 со која доколку Министерството за внатрешни работи од доменот на нивните надлежности даде негативно мислење за работниот ангажман на странецот,  тогаш Агенцијата за вработување во однос на поднесеното барање за добивање на работна дозвола, ќе донесе негативно решение за издавање на работна дозвола за странец.

 Со членот 3 се додава нов член 37 со кој се воведува надоместот за посебни трошоци кој треба да се плати во Агенција за вработување за извршена услуга при издавањето на соодветен тип на работна дозвола.  Оваа одредба дава можност, Агенцијата за вработување, да може да ги наплати трошоците кои реално ќе ги направи во постапката за прибирање на документацијата од други институции, потребни во постапката за издавање на работа дозвола. Воедно, предложените измени даваат можност, Агенцијата за вработување да може да наплатува и друг тип на дополнителни услуги кои би ги побарале странките, како на пример потсетник за истекување на валидноста на работната дозвола.

Со членот 4 се овластува Законодавно-правната комисија при Собранието на Република Македонија, да утврди пречистен текст на Законот за работа и вработување на странци.

      IV. ПРИЧИНИ ЗА ПРЕДЛАГАЊЕ НА ОДРЕДБИ КОИ ИМААТ ПОВРАТНО ДЕЈСТВО

Со дополнувањата на Законот за вработување и работа на странци се врши олеснување на постапката за добивање на дозвола за вработување или работа на странец, при што се врши поедноставување на барањето и добивањето на работната дозвола во Агенцијата за вработување на Република Македонија, како и давање можност на Агенцијата за вработување да понуди поголем број на услуги за странците.
ТЕКСТ НА ОДРЕДБИТЕ НА ЗАКОНОТ ЗА ВРАБОТУВАЊЕ И РАБОТА НА СТРАНЦИ КОИ СЕ МЕНУВААТ И ДОПОЛНУВААТ

Член 4

(1) Собранието на Република Македонија по предлог на Владата на Република Македонија  (во натамошниот текст: Владата) со резолуција ја утврдува политиката на миграција и основите на политиката за вработување и работа на странци која ќе се спроведе согласно со овој закон и со билатералните и мултилатералните меѓународни договори. Предлог резолуцијата до Владата на Република Македонија ја подготвуваат Министерството за внатрешни работи во соработка со Министерството за надворешни работи и Министерството за труд и социјална политика. Врз основа на  утврдената политика за работа и вработување на странци, Владата годишно ќе утврдува квота на работни дозволи која ќе биде утврдена со одлука, донесена најдоцна до четвртиот квартал од тековната година за наредната година,


(2) Согласно со утврдената политика за вработување и работа на странци, Владата ќе  склучи меѓународни договори, поставувајќи ги условите за одредена категорија на работници, текот на услугите меѓу државите потписнички на договорот кои ќе бидат изземени од предвидените квоти и ќе  усвои мерки за заштита на домашниот пазар на труд, утврдени со овој закон.


(3) Странците кои согласно со одредбите на овој закон може да се вработат, самовработат, или да работат во Република Македонија, задолжително треба да поседуваат дозвола за работа и регулиран престој во државата, а лицето задолжено да ја регистрира нивната работа, треба да ја регистрира како работа на странец, согласно со одредбите на овој закон. Во определени случаи утврдени во овој закон, работата извршена од страна на странци врз основа на потврда за регистрација за работа ќе биде дозволена во исклучителни случаи; 


(4) Потврдата за регистрација на работата на пропишан образец-сертификат е документ кој ја потврдува законитоста на работата, која ја вршат странците во државата.

    (5) Договор за вработување или за работа склучен меѓу рабодавач и странец кој не поседува работна дозвола, ќе се смета за ништовен.


(6) Во Република Македонија странците можат да ја вршат само работата за која поседуваат работна дозвола.

      (7) При вработување или работа на странец, работодавачот не смее барателот на вработувањето односно работата да го стави во нееднаква положба заради расата, бојата на кожата, полот, возраста, здравствената состојба, односно инвалидност, религиозното, политичкото или друго убедување, членување во синдикатите, националното или социјалното потекло, статус на семејството, имотната состојба, половата насоченост или заради други лични околности. Забраната на директна или индиректна дискриминација во овие случаи се однесува на дискриминација на кандидатот за вработување и работникот, согласно со Законот за работните односи.


(8) Работодавачот е должен да ги покрие трошоците во врска со стекнување на работна дозвола и регулирање на работниот однос, согласно со овој закон и другите прописи во кои се утврдени трошоците. Работодавачот не може да ги префрли наведените финансиски трошоци на странецот. Работодавачот има обврска на странецот кој го вработил да му обезбеди минимални права за работно време, паузи и периоди за одмор, ноќно работење, минимално годишно отсуство, плати, здравство и безбедност на работа и посебна заштита на работници утврдено во законските прописи и општ колективен договор или во граѓански колективен договор ако тоа е поповолно за работникот.  


(9) Работодавачот на кој согласно со прописите за вработување и осигурување во случај на невработеност му е издадена дозвола да врши упатување на работници кај други работодавачи - корисници, врз основа на договор за концесија, не може да склучи договор за вработување со странци кои не поседуваат дозвола за работа, важечка за одреден временски период.


(10) Странски работодавач кој ангажира преместени работници во Република Македонија за обезбедување на услуги, должен е при обезбедувањето на услугите да го почитува Законот за работните односи на Република Македонија.


(11) При склучување на договори со странски договорни страни кои опфаќаат работа вршена од странци, правните лица основани во Република Македонија се должни да ги почитуваат одредбите од овој закон, за условите кои странците мора да ги исполнуваат за добивање на работна дозвола.

    (12) Странци кои престојуваат во Република Македонија врз основ на специјализација, стручно усовршување или практично оспособување, како и странци кои врз основа на меѓународен договор престојуваат во Република Македонија заради учество во програми на меѓународна размена на ученици или студенти, немаат право да работат или да се работно ангажирани за периодот на нивниот престој. 

    (13) Секое овозможување,  поттикнување или учествување во незаконски вработувања на странци или вработување на државјани на Република Македонија во странство од страна на  работодавач или одговорното лице, забрането е и спротивно на одредбите на овој закон.

Член 7

(1) Нови вработувања или работа за странци нема да се дозволи, ако тоа предизвикува негативен ефект врз економијата и стапката на вработување.


(2) Барањата за издавање на работни дозволи за странец, поднесени од работодавачи основани во Република Македонија, ќе се одбијат во следниве случаи:

1. ако шест месеци пред поднесување на барањето за работна дозвола за странец, работодавачот ги отпуштил работниците вработени на неопределено време;
2.  ако работодавачот одбил да вработи невработено лице упатено од Агенцијата за вработување, кое ги исполнувало бараните услови; 
3.  ако работодавачот покажал негативни резултати во работењето за претходната година, ако платите исплатени на неговите вработени биле под нивото утврдено со соодветниот граѓански колективен договор, 
4.  ако работодавачот како компанија (трговско друштво) или како единствен сопственик не може да покаже позитивни рeзултати од работата за претходната година; и

5. ако работодавачот како компанија (трговско друштво) или единствен сопственик во рок од една година пред поднесување на барањето за работна дозвола на странец, добил државни средства од Буџетот на Република Македонија за да ги сочува работните места.


(3) ограничувањата наведени во став 2 на овој член со исклучок на случаите наведени во точка 4 на овој член, исклучуваат вработување на одредени дефицитарни стручни профили. 

